
· Merkatariak Tenplutik bota eta bidaltzea Joanek ebanjelio hasierako bigarren kapituluan kontatzen du. Ebanjelari sinoptikoek, ordea, Jerusalenera ospe giroan sartzean, Nekaldia aurreko gorabeheren gertakizuna bezala.
Joanen ikuspegitik Jesusen ekimen guztiak Tenpluaren izaera kontraesanean jartzen dute. Gainera bera aurkezten da benetako Tenplu berri gisa, Jainkoaren bizitasuna beragandik jaso ahal izango bagenu bezala.

· “Judutarren Pazkoa” dugu pasarte honen lehen esanera. Joanen ebanjelioan judutarrak aipatzen direnean batzutan esanahi orokor eta ez-bereizia ematen zaio. Horrelakoetan ez da gehiagorik zehazten: Jesusen aurkako joera oldarkorra bultzatzen dutenak agintariak ote diren ala edozein motako judutar arruntak. Lehen garaiko kristau elkarteek judutarrengandik pairatu zuten ezinikusia Joanek ongi ezagutu zuen, baita bizitu ere. Beraz, baliteke Jesusen garaiko tentsioak kontatzerakoan gero bizitakoaren kolorez margotua izatea.

· “Jerusalengo Tenplura igo zen eta han…” Erlijioaren agertoki ospetsuenenera heltzerakoan, zera aurkitzen zuen: erlijio bideak gogortuak zeudela eta ez zutela Jainkoaren gozotasunik eskaintzen. Abereen hilketa eta odolusteak gogorkeri horren adierazle ziren. Jainkoaren sentiberatasuna orde, betebeharren zama nagusitua zegoen. Giro horretan sinestunek zaila zuten Jainkoak eskainitako alaitasuna eta bizipoza dohainik ematen zitzaiela. Tenpluari eman beharreko ordain-sariak maitasuna eta errukiaren lekua eta garrantzia itzalpean uzten zuten. Pixkanaka botere sistema oso bat eraikia zegoen. Erlijioak ez zuen jada pertsonen onena sustatzen, baizik betekizun batzuen betebeharra: abereak hil eta diru kopurua ordaintzea. Okerbide horretatik salbatzearren bidaltzen ditu kanpora Jesusek aurkitzen dituen merkatari eta antolatzaileak. Ez indarkeria erabiltzeagatik, baizik horrelako sisteman kateatuta gera ez zitezen. Horrela ez baitzegoen bizitasun sakona lortzeko biderik.
· Itxuraz hain trinkoa den ekintza honen bitartez, Jesusek erronka berria uzten digu: zertan oinarritu genitzake Jainkoarengana ematen ditugun urratsak? Ildo horretan, ebanjelioaren irakurleoi Joanek erlijioa hobetzeko bide berriak aurkitzeko enbidoa botatzen digu. Proposamena luzatua geratzen da: erlijioa askatu, hobetu, berritu beharra dago. Erronka hori gaurko eta betiko kristautasunari zabaldua dago: nola eta zein bideetatik abiatu dagokigun gizatasuna eraikitzeko? Ebanjelioko pasartean ikasleak saiatzen dira Jesusek eskatutakoa ulertzen. Ulertze hori ez dugu bat-batean eskuratuko, argitze lan iraunkorra izango zaigu.
· Nolanahi ere, guzti hau ez da pasarte baten irakaspen islatua. Jesusen programa oso bat baizik. Horregatik Joanek estrategikoki bigarren kapituluan kokatzen du: erlijiotasuna berritzeko eskaria bere etengabeko saioa izango delako.

Erlijioaren erabileran ustekabean idoloak eta okerbideak barneratzen zaizkigu, gizatasunaren garapena eragozten digutenak.
